Тукай рухы яши күңелләрдә...

Тукай ватанында- Яңа Кырлайда урта мәктәп салу кирәклеге, проблема буларак, беренче тапкыр язучы Әхмәт Фәйзи тарафыннан кузгатыла. Ул олуг Тукай турындагы романына материаллар туплаганда күтәрә бу мәсьәләне. СССР Югары Советы депутаты, колхоз рәисе булып эшләүче Фәсәхәт Сафина исеменнән Мәскәүгә хат юллана. Башлангыч мәктәп мөдире Мансур Зариф улы Зарипов тырышлыгы белән Яңа Кырлайда мәктәп салу мәсьәләсе хәл ителә.

Күңелсез һәм дә ямьсез булса да шул чак табигатьтә,

Кызык ләкин, күңелле бик авыл кыръенда мәктәптә!
Укулар кычкырып анда! Бөтен мәктәп килә шау-шу!

Кызык җәй айрылып торган укуга көз көне каушу!

Сөекле шагыйребез Г.Тукайның бу шигырендә нәкъ безнең мәктәп турында язылган кебек. Татарстан Республикасы хөкүмәте карары нигезендә татар халкының бөек шагыйре Г.Тукай истәлеген мәңгеләштерү максаты белән төзелеп, аның балачак еллары узган Яңа Кырлай авылында урнашкан урта мәктәбебез 1953 нче елдан бирле яшь буынга белем һәм тәрбия бирә. Озак еллар мәктәп ТР ның Укытучылар белем күтәрү институтының база мәктәбе булып тора.
Ачылган елларында мәктәпкә 12 авылдан йөреп укыйлар. Бүгенге көндә мәктәптә 8 авылдан 130 укучы укый. Аларга 21 укытучы белем һәм тәрбия бирә. Укытучыларыбызның барысы да югары белемле, югары һәм I  квалификацион категорияләргә ияләр.

2006 нчы елда мәктәбебез капиталь ремонттан соң яңадан ачылды. Мәктәпкә яңа җиһазлар, башлангыч класслар, химия, технология кабинетлары кайтарылды. Спортзал яңадан җиһазландырылды.

Хәзерге көндә мәктәптә белем һәм тәрбия бирү өчен бөтен мөмкинлекләр дә тудырылган. Көн таләбенә туры китерелеп, яңача җиһазландырылган кабинетлар, Интернетка тоташтырылган компьютер классы, ир балалар өчен барлык җиһазлары да булган технология кабинеты, иркен спортзал, саф һавада уйнау өчен җиһазландырылган спорт мәйданчыгы,хоккей мәйданчыгы...
Мәктәбебезнең методик темасы- “Мәктәптә көндәшлеккә сәләтле шәхес әзерләү”. Укытучыларыбыз шул максатны күздә тотып эшлиләр. Көндәшлеккә сәләтле шәхесне бары тик, заманнан артта калмыйча, яңа технологияләр кулланып кына әзерләргә мөмкин.
Узган уку елында чыгарылыш сыйныф укучылары БДИ ны уңышлы тапшырдылар. 22 укучының 4 се мәктәпне алтын медальгә, 1 се көмеш медальгә  бетерде.
Укучыларыбыз район, республика күләмендә үткәрелгән олимпиадаларда һәм бәйгеләрдә күп катнашалар һәм уңышлы чыгыш ясыйлар. “Парламент дәресе-2012”, “ИТ-чемпион”, “Киләчәккә билет”, “Сөйкемле Шүрәле” кебек мәртәбәле конкурсларда призлы урыннарны яулавыбыз белән чын күңелдән горурланабыз. 10 нчы сыйныф укучысы Галимҗанова Ләйсән бу уку елында гына да район хакимияте тарафыннан сәләтле балаларга бирелә торган Г.Ахунов һәм Г.Тукай премияләренә лаек булды, “Иделем акчарлагы” республика конкурсында “Балалар әдәбияты” номинациясендә 1 нче урынны, татар әдәбиятыннан республика олимпиадасында призлы урын яулады.

  Укытучылар укучыларны фәнни эш белән шөгыльләндерүгә зур игътибар бирә. Укучылар фәнни-тикшеренү эшләре белән конференцияләрдә уңышлы чыгыш ясыйлар. 
Районның спорт ярышларында да алдынгы урыннарда барабыз. Гер күтәрү һәм кул көрәше ярышларында ел саен команда һәм шәхси беренчелек безнең укучыларныкы. Спорт белән даими шөгыльләнеп, югары күрсәткечләргә ирешүче укучыларыбыз арта бара.
Һәр мәктәпнең тәрбия системасы үзенчәлекле. Безнең мәктәп Г.Тукай музее янына урнашкан. Бу безгә бик күп мавыктыргыч чаралар белән беррәттән зур җаваплылык та өсти. Һәрдаим кунаклар кабул итү, территорияне яшелләндерү, җыештыру, агачларны тәрбияләү- укытучы һәм укучыларның көндәлек хезмәт вазифасы.
Менә инде ике ел рәттән мәктәбебездә районара һәм республикакүләм Тукай укулары булып үтте. Бу укуларны уңышлы үткәрү өчен мәктәп коллективы бар көчен куеп тырышты.  
Мәктәбебездә Арча урманчылыгы вәкилләре дә еш булалар. Без аларга да ярдәм итәргә тырышабыз.

Мәктәптә экологик тәрбиягә зур урын бирелә. Авылыбызның чишмәләрен, елга яннарын тәртиптә тотарга тырышабыз. Тәҗрибә участогы да Тукайга баш ияргә килүчеләрнең күз алдында. Анда һәрвакыт тәртип. 
Мәктәбебезне тәмамлаучылар Яңа Кырлай урта мәктәбе исемен югары йөртәләр. Алар укытучылар коллективына бик зур рәхмәтлеләр, һәр укучы тормышта үз юлын тапты, барысы да фидакарь хезмәт белән шөгыльләнәләр. Шул ук вакытта мәктәпне дә онытмыйлар.  
Мәктәп еллары кеше гомеренең, чыннан да, иң гүзәл чагы. Әмма гүзәл генә түгел, иң мөһим, җаваплы чагы. Мәктәп елларында кешенең шәхесе, холкы, вөҗданы, дөньяга карашы формалаша. Укучыларыбызны белемле һәм тәрбияле итеп үстерү өчен иҗтиһат итик.

